
Embetsmenn,
arbeidsmenn og
bondemenn

Folkeauke og etablering av ein nasjonalstat pregar tida etter Napoleonskrigane. Eigedomslause, handverkssveinar og husmenn reiser seg omkring 1850, og blir slått ned. Utvandring hindrar øydeleggande fattigdom på landsbygda. Sjølvberging, monopol og privilegium blir erstatta av arbeidsdeling, varemarknad og handel. Byane veks. Tekstilindustri blir etablert langs Akerselva frå slutten av 1840-åra. Livsvilkåra endrar seg fundamentalt gjennom det 19. hundreåret. Nasjonalstaten blir bygd, klassene  danna.

Epoken tek til med embetsmenn og bønder i leiande posisjonar og sluttar med at arbeidarane med faglege og politiske organisasjonar stig fram på den politiske scenen. Frå 1870-åra blir det teke avgjerande steg mot parlamentarisk styresett, og i 1880-åra blir Venstre, Høgre og Arbeidarpartiet etablert. Diktarane speler ei stor rolle for danning av ei diskuterande offentlegheit. 1889 blir det første store streikeåret, frå 1890 går det 1. mai-demonstrasjonar for åttetimarsdagen. Unionen med Sverige blir oppheva fredeleg ved hjelp av eit handslag som monna, frå dei svenske arbeidarane. Det er fred i Norden.




Nokre veker før Napoleon kjempa sitt siste slag ved den vesle byen Waterloo i Belgia, blei det 30. april 1815 halde ei folketeljing i Norge. Sjølv om prestane og medhjelparane deira skulle ta med alle, same kva stand dei måtte høyra til, innfødde som framande, synte resultatet at folkemengda var som femten år tidlegare då Napoleonskrigane starta. [1]

Frå 1815 skjedde det noko, ein folkevekst av heilt nye dimensjonar tok til. På 30 år fekk nasjonen nær ein halv million nye innbyggarar. Det skjedde i eit land som i 1801 og 1815 berre hadde hatt vel 880000 innbyggarar. Danmark og Sverige hadde ein liknande folkeauke. Grunnen var at det døydde færre småbarn enn tidlegare. Sjølv røynde historikarar som gjennom eit heilt forskarliv har arbeidd med å forklara kvifor, kallar fallet i dødelegheit for den største gåta i norsk historie. [2]

Følgene av folkeveksten skulle koma til å prega alle dei viktigaste hendingane i resten av hundreåret og jamvel halda fram i det neste. Det er som om folkeveksten sette i gong ein kjedereaksjon med auke i den ikkje-eigedomshavande befolkninga på landsbygda, husmenn, tenarar og daglønnarar, med dei sosiale konsekvensane det fekk. Folk flytta frå landsbygda til byane og utvandra til Amerika. Med urbaniseringa skjedde det ei rivande økonomisk utvikling, landsbygda kom under herredømmet til byane, og ho reiv ein stor del av befolkninga bort frå det sløve landlivet, slik Karl Marx og Friedrich Engels optimistisk skreiv i Det kommunistiske manifest i 1848. [3]

Dette historiske vendepunktet, starten på folkeauken ved Napoleonskriganes slutt, har kome i skuggen av ei anna hending frå same tid. Ho er knytt til Eidsvollsbygningen, kjend over heile landet fordi Grunnlova blei til der. Det er ikkje så mykje anna enn den moderne norske staten og stortingsvala, båe delar tufta på dei 110 paragrafane i Grunnlova, som har ei soge frå 1814 til i dag.

Sjølvsagt har Dovre, det enorme gråberget mellom aust og vest, nord og sør, alltid lege der. Derfor tok representantane kvarandre i hendene då Grunnlova blei vedteken, og svor ved dei uforanderlege fjella: «Enig og tro til Dovre faller.» Sjølvstendet og fridomen som låg i kim i Grunnlova, kunne ikkje sikrast med kanonar og soldatar, handelshus, rikdom, mektige venner, gilde palass, steinsette plassar, avenyar, diplomatar og sendemenn, berre med stein og berg som trassig heldt ut under alle høve.

Til det kvitmåla huset i to høgder knyter det seg ein stadig stigande nasjonal patos. Langsamt blei det ein heilag stad for sjølvstende og demokrati. Ikkje minst etter at den svorne kommunisten Nordahl Grieg kvad om dei nakne flaggstengene framfor bygningen då Hitler-Tyskland gjekk til åtak på Norge i 1940. I fem år hadde landet då vore styrt av ei arbeidarregjering, og det var i ferd med å kasta av seg det verste åket frå økonomiske nedgangstider og kapitalistiske kriser: stor og vedvarande arbeidsløyse.

Forretningsmannen Carsten Anker, som eigde våningshuset til Eidsvoll Jernverk, ville ikkje ha ei grunnlovsgivande forsamling i sine salar og stover. Han rådde prins Kristian Fredrik til å erklæra seg som norsk konge i kraft av arveretten, og slik hindra at Norge blei avhenda som krigsbytte frå Danmark til Sverige.

Andre toneangivande menn rådde prinsen til å kalla inn ei vald riksforsamling som skulle velja prinsen til Norges konge. Prestane skipa i hui og hast til  manntal og organiserte valet frå preikestolane ut frå vide tolkingar av romslege retningslinjer for kven som hadde stemmerett, og kven som kunne veljast. 112 representantar blei valde, 60 embetsmenn eller forehenværande embetsmenn, 15 forretningsmenn og 37 bønder. [4]

Dei første åra etter 1814 var Norge ein kyrkjestat. Berre gjennom presteskapet kunne sivile styresmakter nå folkelyden. Det passa godt med paragraf 2 i Grunnlova, som slo fast at den «evangelisk-lutherske Religion forbliver Statens offentlige Religion».

Guds sendemenn nord for Trøndelag makta ikkje å vera så snare i vendinga at delegatane frå Nord-Norge rakk fram til Eidsvoll før tingingane var over. Då Grunnlova var vedteken og kongevalet gjort, erklærte presidenten for riksforsamlinga, greskprofessor Georg Sverdrup, at trona til kongeættene frå mellomalderen var reist på ny, og han bad Gud ta hand om Gamle Norge.

Dette var besynderleg tale. Sidan 1814 er hendingane på Eidsvoll forbundne med at noko nytt tek til, og ikkje med at noko gammalt blei fødd på ny. Grunnlova var slett ikkje ei oppvekking av leidangen og dei norrøne tinga. Med prinsippa sine om folkesuverenitet og maktfordeling var ho inspirert av den franske revolusjonen og den amerikanske sjølvstendefråsegna. Framhaldet av den andre paragrafen som nekta jødar og jesuittar tilgjenge til riket, hadde dei mest danna Eidsvollsmennene klekt ut. [5]

Trona den danske prins Kristian Fredrik skulle setta seg i som nyvald konge, var ein lenestol frå ein teatergarderobe på eit repos. Bakom dette arrangementet var det hengt opp eit raudt sengeteppe. Armoda er ikkje lett å skjula, skreiv ein av utsendingane i dagboka si. [6]



Kva slags land var Norge i 1814? Eigaren av Eidsvollsbygningen, Carsten Anker, og folket hans kan illustrera korleis det stod til. Anker kjende prinsen frå si tid som høg embetsmann i den dansk-norske heilstaten i København. Carsten hadde ein bror Peter, far til dei to brørne var kjøpmann og jernverkseigar i Fredrikshald, nå Halden. Det er fleire Anker-ar enn Carsten og Peter å halda styr på i norsk soge frå denne epoken. I det minste må to fetrar nemnast, Bernt og Peder, søner av ein trelasthandlar og skipsreiar i Christiania.

Bernt Anker, skipsreiar, trelasthandlar og godseigar, hadde vore Norges rikaste mann. Då han døydde i 1805, testamenterte han heimen sin, Paleet i Christiania, til kongebustad. Ei gåve med ei slik adresse seier mykje om givaren. Bygningen av mur i ei høgd fylte eit heilt kvartal med sine tre fløyer, ballsalar og bibliotek. I eit rom med stjernekikkertar og instrument til å gjera fysiske forsøk, held Bernt Anker førelesingar for ålmenta om vitskapelege emne. Han var ein førar for ei framveksande kapitalistisk borgarklasse, men skal samtidig ha vore meir prega av forfengelegheit enn av politisk klarsyn. [7]

Bror til Bernt, Peder, var godseigar på Bogstad, Eidsvollsmann og den første norske statsministeren. Han hadde òg vore embetsmann i København.

Alle dei fire fetrane hadde vore på årelange danningsreiser i Europa. Carsten og Peter hadde til og med fått helsa på den vidgjetne filosofen Adam Smith både i Glasgow og Toulouse. [8] Reiselæraren deira blei så begeistra for skotten sitt banebrytande økonomiske verk om nasjonane sin rikdom at han fekk The Wealth of Nations omsett til dansk alt i 1779, berre tre år etter at det hadde kome ut. Peder hadde ein høg post i statsapparatet i København og blei send til England som industrispion. Storbritannia hadde forbode utførsel av maskinar, og handverkarar og teknikarar med kjennskap til dampmaskinar og vevstolar fekk ikkje lov til å utvandra. Engelskmennene ville halda denne kunnskapen for seg sjølve. Peder Anker hadde i oppdrag å skaffa opplysningar om saltutvinning og dampmaskinar. [9]

Bernt og Peder trefte Thomas Malthus, ein annan britisk pioner i politisk økonomi. Sommaren 1799 besøkte grunnleggaren av befolkningslæra Norge, og alt i Fredrikshald blei han helst velkomen av representantar for den talrike og toneangivande Anker-slekta.

I Christiania blei han motteken av Bernt Anker både i Paleet og i sommarresidensen hans, Frogner Hovedgård. Malthus syntest Bernt Anker var litt forfengeleg då han viste dei engelske gjestane eigedomane sine. Den vidfarne nordmannen sa at han måtte skaffa seg alt til hushaldet frå utlandet, og derfor blei det dyrt. Bernt fortalde òg at han hadde 30 tenarar og at hestehald var kostbart, men han heldt seg med 20 stykk og fem–seks vogner for moro skuld.

Malthus vitja Bogstad, der han fekk høyra av Peder Anker at Norges forhold til Danmark ikkje var til det gode. Hadde Norge vore forbunde med Storbritannia og handelen fri, ville landet ha blømt opp. I salane på storgarden som 60 tenarar heldt i stand, fekk den engelske gjesten høyre klagesongar over at all rikdomen i Norge enda i København. På Bogstad fekk Malthus jordbær, ikkje engelske hagebær, vertskapet føretrekte dei lyse, ville jordbæra frå høgtliggande strok, og dei blei serverte med store mengder fløyte. Peder Anker hadde 50 mjølkekyr og nytta heile produksjonen i sitt eige hushald, han tilstod for den engelske gjesten at han hadde sakna god fløyte sjølv hos dei mest velhavande medan han budde i London.

Ved eit ball på Frogner Hovedgård blei Malthus halvt forelska i borddama si, fru Eleanore Thulstrup, men så blei ho også rekna for Norges vakraste kvinne. 20 år seinare valde kong Karl Johan ho som partnar då han skulle ta den første svingomen på kroningsballet sitt i Paleet. Malthus hadde også mykje pent å seia om fru Collett på Ullevål Hovedgård. Ho hadde greitt og klart gitt han ei lang rekke nyttige opplysningar om matstell og hygiene. Dei norske mennene hadde engelskmannen vanskelegare for å koma overeins med, dei snakka om det dei sjølve interesserte seg for, uansett kva han spurde om. Ikkje eingong blant alle Anker-ane hadde han møtt ein einaste med «the air of gentleman». [10]

I København hadde Malthus høyrt nedsettande snakk om jordbruket i Norge. Det var han ikkje samd i. Kring både Christiania og Trondheim blei det på moderne vis dyrka potet, og kløver til krøterfôr. Malthus ville ikkje karakterisera nordmennene som nomadar, men meinte at dei var eit gjetarfolk som følgde etter krøtera sine. Han hadde sett plassar der skogen var svidd av med det formålet å så rug i oska, det fanst ikkje arbeidsdeling og byar med store fabrikkar, alt blei produsert på gardane. [11]

Berre etter mykje strev klarte Malthus å skaffa seg ein kilo kjøt, og han fekk sjølv sanna Bernt Ankers ord om at det ikkje var noko å få kjøpt i hovudstaden.

Hadde Malthus i 2014 vendt tilbake til staden der heimen til Bernt Anker låg i 1799, ville han funne Paleet P-hus, Time Park, som reklamerer med gangavstand til Oslo Børs, Jernbanetorget, kjøpesentera Oslo City og Byporten, Operaen, Posthuset og Norges Bank. Det hadde ikkje vore grenser for kva han hadde kunna kjøpa, og hadde han blitt svolten av  shoppinga, kunne han ete japansk på Sushi City. Store fabrikkar hadde han speida forgjeves etter, dei hadde vore der, men blitt borte att.

Før dei valde Eidsvollsmennene la ut på strabasiøse reiser til Eidsvoll, sende prins Kristian Fredrik Carsten Anker til London for å forhandla med engelskmennene. 26. mars 1814 fekk han tala med den britiske førsteministeren, lord Liverpool:

«Hr. Anker,» sa lorden, «jeg vil ikke bedra Dem, send prinsen til Danmark så skal vi hjelpe dere til gode vilkår med Sverige, men blir prinsen og insisterer dere på uavhengighet, må vi hjelpe svenskene med å erobre Norge.»

Det knusande svaret skal ha overvelda Carsten Anker, som hadde spurt om dette var det siste ordet til lorden. Liverpool svarte med ei alvorleg mine: «Yes it is, Sir.» [12]

Carsten Anker skal då ha sagt at dette var Norges dødsdom. Norge ville ikkje bli svensk. Atter ein gong tok Carsten Anker feil, det var mange, òg blant hans eigne skyldfolk, som nettopp ville ha ein union med Sverige.



Starten på folkeauken, etableringa av Grunnlova og opprettinga av Stortinget skjedde på same tid. Men kva var viktigast? Det er ikkje lett å avgjera. Eitt er sikkert: Med Grunnlova blei det etablert eit administrativt apparat og visse prosedyrar for politisk styring av liv og lagnad. Etter 1814 dreier derfor historie seg om korleis borgarane i landet har freista styra utviklinga og gjera seg til herrar i tilværet.

Både folkeauken og Grunnlova spring ut av opplysningstida, med den franske revolusjonen, den amerikanske sjølvstendefråsegna og den industrielle revolusjonen i Storbritannia som milepålar. Det var ei tid med veksande tru på fornuft og moglegheit for framsteg. Overtru og religion blei trengde tilbake til fordel for vitskap og praktisk kunnskap. [13]

Om dei to skilsettande hendingane i 1814 sprang ut av fornuftstru og opplysning, skulle slett ikkje alle følgene av dei resultera i rettferd, fred og fornuft.


Vi var så få her i landet



 Folkemengda blei nesten tredobla i Norge på 1800-talet, og då er ikkje dei seks–sju hundre tusen som utvandra til Amerika før 1900, rekna med. I 1900 var det 2240000 innbyggarar i Norge. I 1800 budde vel 90 prosent av folket på landsbygda, i 1900 hadde prosentdelen som var busett på bygdene, falle til 64. Befolkninga i byane var åttedobla, likevel budde ikkje meir enn ein tredel av folket i urbane strok ved utgangen av hundreåret.

Auken i folkemengda i byar og tettstader førte med seg endringar som fekk avgjerande følger også for livet på landsbygda. Byfolk produserte ikkje som tidlegare grønsaker i kjøkkenhagar og hadde ikkje lenger krøter i bymarka, men måtte forsynast med fødevarer frå landsbygda. Bøndene gjekk over til salsjordbruk med spesialisering som følge og effektivisering som konsekvens.

I 1800 var så vel heile landet som dei fleste gardsbruka innretta på sjølvforsyning. 100 år seinare var alle hushald avhengige av pengar og knytte til ein marknad som ikkje var lokal, men som omfatta heile landet.

Handelen blei ei stor næring, produsentane bar ikkje lenger overskotsprodukta sine til ein «marten» for å byte dei mot produkt dei sakna. Dette førte til ei meir utvikla arbeidsdeling og til konkurranse mellom handverkarar og småprodusentar, mellom smedar, bakarar, skomakarar, pottemakarar og skreddarar. Resultatet var større produktivitet og eit meir effektivt varebyte. Varemarknaden endra relasjonane mellom by og land, og mellom borgarane i landet. Alle patriarkalske og idylliske band som tjora mennesket til nedervde og naturlege føresetnader, blei rivne i sund, og ikkje noko anna enn den nakne eigeninteressa, den kjenslelause «kontant betaling», stod att, heiter det i ein berømt samtidig pamflett. Det kommunistiske manifestet heldt fram med å hevda at alt svermeri og all sentimentalitet på dette viset blei drukna i «den egoistiske beregningas iskalde vatn». [14]

I byrjinga av hundreåret skjedde varebytet på lokale marknader. Det blei halde ein gong i året på den tida då bøndene kunne koma frå, eller der det samla seg mykje folk, som under lofotfisket. Her bytta bønder, småprodusentar, kjøpmenn, kramkarar og tuskhandlarar varer og produkt. Varebytet var stort sett basert på ei naturgitt arbeidsdeling, og størst av dei førkapitalistiske marknadene var Grundsetmarten. Garden som lånte namn til denne årvisse storhendinga, låg seks kilometer nord for Leiret eller Elverum, ved den vestre breidda av Glåma, på ein flat øyr av sand og grus. Første veka i mars med godt sledeføre og berande is over vatn og elv kom østerdølar med skinn, smør og ost, hedmarkingar med korn, mjøl og lefse, gudbrandsdølar med hestar, møringar og romsdalingar med fisk. Totningane hadde med seg blikk- og kopararbeid, värmlendingane jernvarer. Endeleg kom det kjøpmenn frå byane med kaffi, sukker og tøy. [15] På denne og andre lokale marknader kunne vare ennå bli bytta mot vare, utan bruk av pengar. Martnan var ikkje ein anonym marknad, folk handla med dei same år etter år; produsentar møtte kvarandre ansikt til ansikt, med kjøpskål, seremoniar og løye til tonar frå italienske lirekassemenn.

Byane blei etter kvart senter for handverksbasert produksjon av forbruksartiklar. Handelen blei stimulert då lauga blei avskaffa i 1839, og ved handverkslova av 1866, som gav alle myndige menn rett til å etablera seg som handverkarar. Eineretten for byane til å driva handel blei fjerna i 1842, handelslovgivinga blei ytterlegare revidert i 1857, 1866 og 1874. Liberaliseringa var eit vilkår for at fleire og fleire kunne trekkast inn i pengehushaldet. Skiljet mellom by og land var ein føresetnad for vidare utvikling av arbeidsdelinga og produksjon for ein marknad. [16]

Gjennom det 19. hundreåret utvikla det seg gradvis ei arbeidsdeling som bygde på ein anonym marknad og ikkje som tidlegare på naturgitte forskjellar som at i eitt område var fiske hovudnæring, i eit anna jakt på pelsdyr, i eit tredje skogsdrift og i eit fjerde jordbruk.

«Lov om Jords og Skovs Udskiftning af Fællesskab» av 12. oktober 1857 gjorde det mogleg for bøndene å samla små og spreidde jordteigar til samanhengande areal og letta overgangen til landbruk med fabrikktilverka reiskapar.

Treske-, slå- og meiemaskinar blei importerte,  norske smier produserte plogar og harver. Mange bønder måtte låna pengar for å skaffa seg slike reiskapar. Det fordra pengeinntekter til betaling av renter og avdrag. Slik blei dei trekte inn i eit større økonomisk system og måtte engasjera seg i politikken for å ta vare på interessene sine: låge renter, låge skattar, toll på matvarer.

Professorpolitikarane Frederik Stang og Anton Martin Schweigaard har fått mykje av æra for avskaffinga av privilegium og monopol som kjenneteikna merkantilismen, og for liberaliseringa av økonomien. Med Det kommunistiske manifestets ord   dyrka dei fram den eine samvitslause fridomen: frihandel. [17] Dei sytte òg for at korntollen blei sett ned i 1851, og med det blei sjølvbergingsprinsippet forkasta. Import av korn og mjøl bidrog også til overgang frå korndyrking til husdyrhald.

For å regjera folket, og for å setta stortingsvedtak ut i livet, måtte ein bygga eit statsapparat. Før 1814 hadde det ikkje eksistert ein sentraladministrasjon med departement i Norge. Marx og Engels skreiv i 1848 at staten ikkje er noko anna enn eit utval som forvaltar den felles verksemda til borgarklassa. [18] Dette høver ikkje så godt på Norge i dei første åra etter 1814. Den vesle staten kan nok samanliknast med ein generalstab, men for eit borgarskap som knapt fanst. Ein viktig føresetnad for statsdanninga var universitetet i Christiania, som skaffa dei nye departementa embetsmenn. I 1813 arrangerte universitetet for første gong examen artium for 18 unge menn. Av desse var det 14 som seinare tok embetseksamen, tre i medisin og elleve i teologi. Etter 1850 uteksaminerte universitetet flest juristar, og frå 1880-åra valde fleire artianarar å studera medisin enn teologi. Langt dei fleste med universitetsutdanning fekk arbeid i staten, først frå 1850-åra blei det ein marknad for privatpraktiserande legar og juristar.

Christiania gjekk etter 1814 raskt forbi Bergen i folketal på grunn av byggeverksemd i 1830-åra knytt til statsdanninga og reising av andre nasjonale institusjonar: Rikshospitalet, Borgerskolen, Ride- og ekserserhuset, Børsen, Artillerigården, Norges Bank, Armeens depot, Observatoriet og Forsvarsdepartementet. Botsfengselet, Gaustad Asyl, Slottet og Det Kongelige Frederiks Universitet blei bygde noko seinare, og til slutt stortingsbygningen, som først var ferdig i 1866. [19]



I byrjinga av det 19. hundreåret var tømmer og fisk viktige eksportvarer. Tømmeret kom frå skogane på Austlandet og blei fløytt på dei store elvane som rann mot kysten i søraust. Fisket gjekk føre seg langs kysten, nordover heilt til Finnmark.

Fiske-Norge bestod av Vest-Norge og Nord-Norge. Tømmer-Norge omfatta Austlandet og Trøndelag. Den viktigaste mobile kraft- og energikjelda var hesten. Avlen av trekkdyret gjekk føre seg i fjellstroka og dalane som utgjorde Heste-Norge. [20]

Fisken blei stort sett eksportert frå Bergen til kontinentet. Tømmereksporten gjekk til Storbritannia og Nederland, dei viktigaste utskipingshamnene var Drammen, Christiania og Fredrikstad/Sarpsborg.

Eksporten frå jern-, kopar- og blåfargeverk var også betydeleg. Desse næringane hadde tradisjonar som gjekk fleire hundreår tilbake og blei sette i gong under merkantilismen. Dei naut godt av privilegium og monopol og blei ofte drivne for kongen si rekning. Jernverka og dei store sagbruka heldt bustadhus for arbeidarane, dreiv skule for barna og sytte for mat, klede og alt anna som arbeidarfamiliane trong i det daglege. Familiane til forulykka arbeidarar blei tekne hand om. Bruka var organiserte som store hushald og kunne likna føydale gods. Arbeidaren fekk godtgjersle i form av bustad og andre livsnødvendige gode. Ettersom bruks- og verkseigarane sytte for underhaldet av  befolkninga, hindra dei at det utvikla seg ein varemarknad som kunne trekka til seg handverkarar og småprodusentar.

Fleire av jernverkseigarane og dei store tømmerhandlarane var opplysningsmenn og aktivt med på å førebu og utarbeida Grunnlova. Den økonomiske verksemda dei dreiv, var basert på privilegium og monopol. Det var ein nesten uavgrensa tilgang på trekol som gjorde at ein kunne produsera eit ypparleg smijern som var ettertrakta både på kontinentet og i Storbritannia, der det ikkje fanst skog til slikt bruk.

Det var ikkje rundt jernverka byar og tettstader voks fram. Mange av desse stadene døydde bort etter 1855, då stål kunne masseproduserast sju gonger billegare etter Bessemers metode enn i dei norske smeltehyttene. Svovel, karbon og andre ureiningar blei nå fjerna ved at det blei blese oksygen gjennom det flytande jernet. Metoden opna ein ny epoke i Europas industrialisering. Bessemer-stålverka var ein føresetnad for ei hurtig utbygging av jernbanen i Europa og USA, og for den raske industrialiseringa av Tyskland.

Industrialiseringa av stålproduksjonen førte til at jernverka i Norge gjekk dukken. Verkseigarane var meir opptekne av å flotta seg med prangande våningshus, velassorterte bibliotek, aristokratiske rekvisittar som staselege vogner og ridehestar, fontener, parkar med eksotiske tre og plantar som på Bogstad, Eidsvoll og Nes enn av produktive investeringar for å møta konkurransen frå bessemerstålet.

Norsk jern hadde i store delar av det 18. hundreåret hatt monopol på den danske marknaden, som eit  motsvar til det danske kornmonopolet i Norge. Jernverka hadde også hatt andre privilegium, innanfor ein radius av 45 km, «circumferensen», hadde bøndene ifølge ei forordning av Christian V frå 1683 plikt til å levera trekol, og noko av dette hang att til langt opp i det 19. hundreåret. Bøndene ville ha tent meir på å selja tømmeret; privilegierestane heldt kunstig liv i driftsmåtar som var dømde til undergangen. Alt i 1840 skreiv Anton Martin Schweigaard at som følge av merkantilismemonopol og privilegium var større verdiar gravne ned i enn opp av dei norske fjella. [21]



Dei første kapitalistiske fabrikkane i Norge var tekstilindustrien ved Akerselva i Christiania. Her måtte det levande arbeidet, stort sett kvinner og barn, føya seg etter kapitalen i form av engelske spinne- og vevemaskinar og ikkje  lenger bare etter formenn og oppsynsmenn. Råstoffet fekk tekstilindustrien først frå plantasjane i USA, basert på slavearbeid, under og etter borgarkrigen blei egyptisk bomull importert via Storbritannia.

Navigation Act  som  hadde bestemt at alle varer som skulle til Storbritannia frå koloniane, skulle fraktast på britiske skip, blei oppheva i 1849. Frå Europa kunne varer koma på skip  frå det landet dei var produserte i. Lova var retta mot den nederlandske flåten og hadde vore til nytte for norske skip som gjekk til Storbritannia med is og trelast og tilbake med kol og bomull. Opphevinga av navigasjonsakta utvida fraktmarknaden for norsk skipsfart, og på vel ti år blei handelsflåtetonnasjen fordobla.

Eineretten til å saga plankar og bjelkar for eksport, sagbruksprivilegia, blei oppheva ved lovvedtak i 1854, gjeldande frå 1860. Dampdrivne sagbruk og høvleri stod klare til bruk 1. januar 1860 og var i drift heile året, dei leverte lister og høvla plank, ikkje berre grove bjelkar og bord som dei fleste vassagene hadde produsert. Nedanfor Sarpefossen og langs Glåma til Fredrikstad blei det anlagt mange dampdrivne sager og høvleri.

I Østfold-byane, i Drammen og i Skien blei det mot slutten av hundreåret også bygd tresliperi og cellulose- og papirfabrikkar. Desse industribedriftene heldt ikkje arbeidarane med bustader, dreiv ikkje skule for barna, hadde ikkje handelsforretning der arbeidaren kunne henta forbruksartiklar mot trekk i lønna. Arbeidarane fekk pengar og måtte kjøpa det dei trong. Dette skapte handel og ein marknad for handverkarar og småprodusentar. Den mentaliteten som paternalismen ved bruka og verka hadde skapt, kunne henga lenge igjen mange stader. Det har vore tilfellet i Østfold, der arbeidarrørsla  har vore sterkt høgresosialdemokratisk.

Det var ikkje eigaren av Sanne og Soli Brug, Nord-Europas største sag med 22 oppgangssager og 600 arbeidarar, som etablerte Borregaard i 1889, men Manchester-firmaet The Kellner Partington Paper Pulp Co. Ltd. I byrjinga av det 20. hundreåret var fabrikken ved Sarpefossen den største industribedrifta i Norge.



Tømmer og trelast som blei skipa frå Christiania, blei fløytt på Glåma frå dei vide skogane på Austlandet til lensene på Fetsund, bord og plank blei skorne ved Lillestrøm og køyrde med hest og slede over Gjelleråsen til bordtomtene kring Bjørvika. For å letta transporten blei det undersøkt om det gjekk an å bygga ein kanal frå Øyeren til Christiania. Dette lét seg ikkje realisera. I staden gjekk staten saman med hovudsakeleg engelske  private interessentar som stod for bygginga av hovudjernbanen, strekninga Christiania–Eidsvoll, som opna 1. september 1854.

Vyane til jernbanekommisjonen var  at banen ville føra til ei tredobling av transportert gods. Åkerbruk og andre næringar i ein vid krins rundt Mjøsa ville bli utvikla, kommisjonen rekna med å transportera 64000 tønner poteter og 160000 tønner korn kvart år. Den nye banen skulle ikkje ha sin «Terminus ved Eidsvoldsbakken», men skulle strekka seg mot nord til den andre sida av Dovrefjell, mot vest til grensa av Bergens stift og mot aust like til Sverige. Det oppsvinget i næringsvegane og handelen som styresmaktene rekna med, skulle gjera jernbanen både til eit «Nationalverk» og ei kjelde til direkte utbytte. Dette kunne berre realiserast ved at banen blei ført vidare; elles ville han tapa «sitt storartede nationale Præg» og falla ned til eit anlegg av berre lokal verdi.


Med taparen Napoleon som fødselshjelpar



Byen Kiel i Sleswig-Holstein har ei lang historie som norsk innfallsport til Europa og som tysk utfallsport til Norge frå hansatida til Hitlers soldatar. Ei tid var både Kiel og Norge del av den dansk-norske heilstaten. På nyåret 1814 blei det verkeleg skrive norgeshistorie i denne nordtyske byen. Ved Kielfreden 14. januar måtte Danmark, som hadde vore alliert med Napoleon, og dermed var på taparlaget, gi frå seg Norge til den svenske kongen. Karl Johan, Karl 13.s adopterte kronprins, stod då ennå med svenskehæren på tysk område. For å vinna Norge tilbake utnytta den danske arveprinsen Kristian Fredrik høvet til å kalla saman 21 representantar «for den høyeste rangklasse» på Eidsvoll 16. februar. [22] Notabilitetane blei samde om val av ein riksdag, og riksforsamlinga skulle bestå av embetsmenn og eigedomshavarar.

Alt etter kva retning handelsinteressene til trelastpatrisiatet, jernverkseigarane og dei store fiskehandlarane peika i, ønskte dei anten å halda fram i unionen med Danmark eller å gå inn i ein ny med Sverige. Eidsvollsforsamlinga delte seg i ein sjølvstendeflokk med Christian Magnus Falsen som talsmann og unionistane med Herman Wedel Jarlsberg som leiar. Unionistane kom frå Tømmer-Norge, som hadde Storbritannia som den viktigaste marknaden sin. Dei leid store tap på grunn av Danmark-Norges allianse med Frankrike og krig mot Storbritannia. Fiske-Norge eksporterte til kontinentet og tok ikkje skade av den franskvennlege utanrikspolitikken i København. Sjølvstendeflokken stod sterkt i Bergen, unionistane hadde stor oppslutning på Austlandet. [23]

Grunnlova braut med det kongelege eineveldet av Guds nåde og med «den sterkastes rett» i forholdet mellom folk og nasjonar. Dermed knyter Grunnlova seg også til prinsippet om den nasjonale sjølvråderetten, som er ein føresetnad for moderne demokrati. Ved å grunnlovfesta folkesuvereniteten sette riksforsamlinga på Eidsvoll seg opp mot Storbritannia, Preussen og Russland, som hadde gitt Norge som krigsbytte til sine svenske allierte.

«Folket udøver den lovgivende Magt ved Storthinget,» heiter det i §49 i Grunnlova, men berre menn over 25 år som var embetsmenn, eigde eller leigde «matriculeret Jord», var «kjøbstadborgere, eller i Kjøbstad eller Ladested eie Gaard eller Grund, hvis Værdie i det mindste er 300 Rigsbankdaler Sølvværdie», hadde stemmerett. Representantar til Stortinget kunne veljast først frå dei var 30. Vala var indirekte, veljarane stemde på valmenn som peika ut representantane. Grunnlova avgrensa altså folkesuvereniteten og demokratiet til dei som etter liberal teori var økonomisk uavhengige, og som betalte skatt, dei blei sedde på som dei einaste som kunne ta sjølvstendige standpunkt.

Presten Nicolai Wergeland, far til Henrik og Camilla, slo fast at Grunnlova «bygget på de liberale, nu alment bekjente grunnsetninger, statsfilosoferne have etableret». Læra om folkesuvereniteten retta seg mot eineveldig fyrste- og kongemakt og var sett saman av opplysningsfilosofen Jean-Jacques Rousseau. Prinsippa om maktfordeling og maktbalanse som Grunnlova også stod på, stamma frå den politiske filosofen Charles de Montesquieu. Den lovgivande og løyvande makta skulle ligga i folkeforsamlinga, den utøvande makta i regjeringa og den dømmande hos domstolane. Regjeringsforma var «indskrænket monarkisk», altså eit kongedømme innanfor rammene av Grunnlova. Ein slik bindande konstitusjon gav borgarane grunnlag for å legga planar og berekna følgene av ulike handlingar, det vil seia for å driva moderne kapitalistisk verksemd.

Etter ein kort krig i månadsskiftet juli–august bøygde opprørsleiaren prins Kristian Fredrik av for kravet frå Sverige og stormaktene om å legga makta i Stortingets hender og sjølv forlata landet. Prinsippet om folkesuvereniteten overlevde forhandlingane med dei svenske kommissærane, og på nokre punkt blei den nye Grunnlova forbetra ved restriksjonar på handlingsrommet til den utøvande makta og kongen som ikkje fanst i Grunnlova frå Eidsvoll. Det blir hevda at kronprins Karl Johan stod bak dette, han ville ha ei rask etablering av unionen, ikkje ein langvarig strid om kongemakta. [24]

Karl 13. gav i første omgang avkall på å ta Norge som sin personlege eigedom og anerkjende landet som eit sjølvstendig rike i ein union med Sverige. På denne måten ville han også sleppa å bli utsett for den aller største misnøya hos dei nye undersåttane sine.

I 1818 blei Karl Johan konge i Sverige. Den opphavlege franske revolusjonsgeneralen prøvde å styrka si personlege makt over Norge ved å avgrensa den makta Grunnlova gav Stortinget til å løyva pengar og å gi lover. Kampen for å forsvara og utvida demokratiet og kampen for nasjonalt sjølvstende blei dermed kopla saman.

Embetsstanden talde i 1825 knapt 1900 mann eller vel 1 prosent av folket. I byrjinga var denne standen likevel det einaste samfunnssjiktet som var i stand til å opptre samla i nasjonal målestokk og dermed til å forsvara Grunnlova. Trelastpatrisiatet på Austlandet talde ikkje mange, og fleire av dei bukka under etter Napoleonskrigane.

Seinare forsvarte bøndene Grunnlova. Saman med byborgarane kravde dei at dei demokratiske rettane blei styrkte, også på kostnad av embetsstanden.

